
[Fourteen, Dan Sallitt, 2019, 94’]
Idioma Inglés Dirección, guión e montaxe Dan Sallitt Fotografía Chris Messina
Son Sean Dunn, Lian Luan Dirección de arte Josefina Labán Elenco Tallie Medel, 
Norma Kuhling, Evan Davis, Willy McGee Produción Caitlin Mae Burke
Distribución Paco Poch Films

Fourteen traza a amizade entre dúas mulleres dende a súa xuventude até a idade 
adulta. Jo é traballadora social e atopa cada vez máis difícil funcionar no mundo, 
chegar puntual ás citas ou comprometerse. A súa amiga Mara, que admira a Jo
dende o instituto, trata de axudala cando pode e afástase cando o comportamento 
errático de Jo se torna demasiado difícil de soportar, nun ciclo aparentemente 
interminable. Ao longo dunha década, a medida que os traballos, os mozos e os 
apartamentos van e veñen, o poderoso vencello entre as amigas estírase mais
nunca racha por completo.

VINDEIRAS SESIÓNS /// SETEMBRO

MARTES 22.9.2020 ás 20:30 h
SYNONYMES (NADAV LAPID, 2019, FRANCIA, 123’)

LUNS 28.9.2020 ás 20:30 h
THE BLOT (LOIS WEBER, 1921, EE UU, 61’)

MARTES 29.3.2020 ás 20:30 h
A CINSA É O BRANCO MÁIS PURO (JIA ZHANGKE, 2018, CHINA, 135’)

 



NOTAS SOBRE FOURTEEN

A PRODUCIÓN Fourteen, a quinta longametraxe de Sallitt nunha carreira de 34 
anos, xurdiu coma un problema de produción. As circunstancias do traballo diario 
do director —redactor técnico no departamento de Tecnoloxía Informática da ci-
dade de Nova York— impedíanlle tomarse abondos días de vacacións para filmar 
unha longa ao xeito ao que estaba afeito. A necesidade de rodar en pequenos blo-
ques, con tempo entre eles para xuntar recursos e acomodar o traballo, conduciu 
cara a un proxecto que abrangue aproximadamente unha década na vida das súas 
personaxes e onde os baleiros na historia correspóndense —e benefícianse— cos 
baleiros no cronograma da rodaxe. «Facer filmes é moito máis doado se a túa 
historia ten dúas personaxes principais e unha localización. Isto crea a necesidade 
de contar historias concentradas cun concepto dramático forte e un microcosmos 
que represente unha condición humana máis grande. Gústame este tipo de filmes, 
mais logo de facer algún, comecei a ficar sen ideas... Así que foi emocionante ver-
se forzado a un novo tipo de historia, unha que sería loxisticamente abrumadora 
no caso de térmola filmado dunha vez. Puiden poñer o drama en segundo termo 
e centrarme máis na entropía da vida, nos aspectos cíclicos e inmutables que se 
presentan primeiro cando nos miramos a nós mesmos e aos demais. A partir 
dalgunhas escenas clave, desenvolvín unha historia de deterioración psicolóxica 
en parte baseada en anacos da vida de amizades. O tema prestouse a unha his-
toria que salta a través do tempo. E gustoume a idea de que as personaxes non 
tivesen que seguir un arco descendente, que as fendas do tempo puidesen usarse 
para mostrar interludios felices ou esperanzados cando menos o agardas. Dende 
o exterior, unha vida infeliz pode semellar feliz o 75 % do tempo. Esa é a lección 
que nos ensinaron os filmes de Maurice Pialat».

O REPARTO O papel de Mara foi escrito para Medel, que formou parte do proxecto 
dende os seus inicios e que interpretara xa a precoz adolescente Jackie no anterior 
filme de Sallitt, The Unspeakable Act (2012). Atopar a Jo foi o máis difícil, xa que 
varias actrices foron propostas para o papel. Norma Kuhling, que actualmente 
participa na serie da nbc Chicago Med, perseguiu o traballo con fervor e foi esco-
llida no verán de 2016, catro anos logo de que Sallitt lle contara a Medel a historia 
que se había converter en Fourteen. O papel clave da filla de Mara, que coñece 
a Jo só coma a heroína dos seus contos antes de se deitar, é interpretado por 
Lorelei Romani, a filla de Kelly Miller, habitual xefa de maquillaxe e peiteados 
nos proxectos de Sallitt. Outros actores que traballaran previamente co director 
tamén se uniron a papeis secundarios.

A RODAXE O guión do filme divídese en nove períodos de tempo, mais resultaba 
imposible rodar por separado cada etapa. A rodaxe finalmente dividiuse en cin-

co bloques entre marzo de 2017 e agosto de 2018, sumando un total de 22 días 
de gravación. A planificación orixinal, moito máis curta, estendeuse por moitas 
circunstancias. «Calquera produción cinematográfica é un branco fácil para o des-
tino», di Sallitt.  «Alguén que fixera tantos filmes coma min e que planifica unha 
rodaxe de baixo presuposto con tantos puntos febles merece toda a dor que sente. 
Afortunadamente, os retrasos entre as gravacións só melloraron a sensación en 
pantalla do paso do tempo». Medel e Kuhling aceptaron o desafío, mantendo 
un enfoque nítido nas caracterizacións malia as pausas entre rodaxes e as súas 
apretadas axendas. E, como o filme se filmou principalmente en orde cronolóxica, 
Sallitt puido ir editando secuencias completas durante eses descansos. «Adoi-
to sobreplanificar os meus filmes, polo que a oportunidade de montar Fourteen 
mentres a filmaba non retroalimentou o proceso tanto como podería telo feito», 
di. «É un gran pulo psicolóxico ver en que estás traballando mentres continúas 
rodando. Unha vez que empezo, adoito esquecer mesmo por que quixen facer ese 
determinado filme, mais esta vez editar as escenas polo camiño axudoume a non 
perder de vista a meta». A rodaxe tivo lugar principalmente en lugares arredor 
de Brooklyn e Manhattan, mais filmáronse escenas clave en Katonah e Briarcliff 
Manor, no estado de Nova York, onde medraron Mara e Jo.

A HISTORIA Fourteen conta a historia dende a perspectiva de Mara, que aparece 
en todas as escenas do filme. «Se describimos a trama, Jo é a personaxe central, 
o principio organizador do filme», di Sallit. «Mais en certo modo é unha escu-
sa para mostrar todo sobre a vida de Mara, todas as cousas carentes de drama 
que rematan creando unha imaxe completa dela». O que Mara é para Fourteen, 
éo Nick Carraway para O gran Gatsby: o observador observado. Lonxe de estar 
sometida pola trama, a peli dedícalle a maior parte do tempo a mostrar aquelas 
actividades cotiás que só afectan indirectamente a crise de Jo. Vemos e escoitamos 
abondo sobre a carreira de Mara coma mestra e sobre a dedicación de Jo coma 
traballadora social; observamos como as súas relacións van e veñen —neste reino 
Mara semella misteriosamente só un pouco máis estable ca Jo—, percatámonos 
de como mudan as súas condicións de vida e, finalmente, detémonos na viaxe de 
Mara coma nai solteira. Nesta colección aparentemente aleatoria de experiencias, 
o tema de Jo perdendo a batalla contra a vida debúxase coma unha delgada liña. 
«Cando un pensa, este filme é insoportablemente triste», di Sallitt. «A maioría das 
veces, un non pensa niso, debido á enerxía da xuventude e ao pracer da camara-
daría. Mais coido que lle debemos a Jo recoñecer, aínda que sexa brevemente, que 
non hai consolo para unha perda».

Texto tirado de www.pacopoch.cat/fourteen/. Tradución ao galego: Cineclube Pontevedra.


